
1. Tubanje gushimira Imana Mushoboravyose yadushikanye kuri iri genekerezo rya 27 Ruheshi umwaka w’2017 mw’ikoraniro kaminuza risanzwe ry’abagize Inama nkuru y’Igihugu ijejwe kurwanya ikiza ruhonyanganda SIDA.

2. Mudukundire kandi dushimire mwebwe mwese mwashoboye kwitaba iri sango. Ni ikimenyetso kigaragaza ko mufise umwitwarariko ntangere ku bijanye no kurwanya ikiza SIDA.

3. Ntidukekeranya ko ivyiyumviro bitandukanye abitavye iyi nama baja guhanahana, bizotuma dutera izindi ntambwe mu rugendo tumazemwo imyaka irenga cumi tugana kw’ihangiro ryo kurandurana n’imizi ikiza SIDA mu Burundi.
4.  Kw’igenekerezo rya 2 Myandagaro umwaka w’2016, twarasubiyemwo itegeko ry’Umukuru w’Igihugu ritunganya Inama Nkuru y’Igihugu ijejwe kurwanya SIDA, mu ntumbero yo guha inguvu zikwiye iyo nama kugira ngo ishobore kurangura neza ibikorwa twayishinze, bikuru bikuru akaba ari ibi bikurikira:
· Gutanga intumbero nyamukuru hamwe n’indinganizo y’Igihugu mu bijanye no kurwanya ikiza SIDA mu Burundi;
· Gushigikira Reta  mu bikorwa vyo kurwanya SIDA;

· Guhimiriza no gutera intege abenegihugu mw’irangurwa ry’ibikorwa bijanye no kurwanya Sida mu gihugu cose;
· Kwemeza amategeko ngenderwako agenga Inama y’Igihugu hamwe n’ay’Inama Nshingwabikorwa zijejwe kurwanya SIDA;
· Kwemeza ivyegeranyo vy’ibikorwa vyaranguwe hamwe n’itegekanywa ry’ibikorwa bizorangurwa mu mwaka mu bijanye no kurwanya ikiza SIDA;
· Gutorera inyishu ibibazo vyose bijanye no kurwanya ikiza SIDA mu Burundi.
Banyakwubahwa mwese,

Batumire bahire;
5. Twashaka tubibutse ababizi, abatabizi nabo bavyumvireho, ko Inama Nkuru y’Igihugu ijejwe kurwanya SIDA ari urwego rukuru Igihugu cashizeho mu ntumbero yo gutunganya no gukurikiranira hafi ibikorwa bijanye no kurwanya SIDA. Kuva urwo rwego rugiyeho mu mwaka w’2002, ibikorwa bitari bike biramaze kurangurwa mu bisata bitandukanye:
· Abenegihugu batari bake, bararonkejwe inyigisho mu bijanye n’ingene umugera wa SIDA wandurwa, bongera barigishwa inyifato ibereye mu kwirinda ico kiza.
· Mukanya gaheze, Umushikirangaji ajejwe kubungabunga amagara y’abantu no kurwanya ikiza SIDA,  yatweretse intambwe igikorwa co kurwaya SIDA cateye. N’aho impinga ikiri ndende, ibiharuro birerekana neza ko kuva mu mwaka w’2002 tugeze ku rugero rushimishije  ku bijanye no kurwanya ikiza SIDA.
· Ibitigiri vy’abantu bipimisha co kimwe n’ibigo bapimiramwo umugera wa Sida vyagiye biriyongera ku mwaka ku mwaka mu ntara zose zigize igihugu c’Uburundi.
· Vyongeye, naho umugambi wo gukingira umwana ari mu mbanyi watanguye utevye, uno musi Igihugu cacu kigeze ku ntambwe ishimishije, mbere kikaba giharurwa mu bihugu uwo mugambi uriko ugenda neza cane.
· Ibitigiri vy’abagendana umugera wa Sida harimwo n’abana bari munsi y’imyaka 15 bashizwe ku miti yisununuye, vyariyongereye ku buryo budasanzwe.
· Impfuvyi n’abapfakazi b’ico kiza ca Sida bararonswa imfashanyo, ivyo navyo bigatuma umwizero wongerekana mu miryango. Igikorwa co gufata mu mugongo abanyeshure basigwa n’abavyeyi bahitanywe n’ikiza SIDA mu kubaronsa uburyo bwo kwivuza, vyatumye urwo rwaruka ruronka ivya nkenerwa bibafasha gutegura kazoza kabo nkak’abandi bana bafise abavyeyi.
Banyakwubahwa mwese,

Batumire bahire;
6. Twihweje ibimaze gushikwako muri iyo myaka iheze, turashobora kwemeza ko abagize Inama Nkuru y’Igihugu ijejwe kurwanya ikiza SIDA bitanze batiziganya kugirango bashikane Uburundi kw’ihangiro bwiyemeje mu kurwanya SIDA. 
7. Yamara rero, ntaworyama umukondorazosi mu gihe  hakiriho abantu benshi badafise ubumenyi buhagije mu bijanye no kwikingira umugera wa SIDA. Dutegerezwa nyabuna kubandanya twigisha, duhimiriza kugirango tugabanye cane ibiharuro vy’abandura, gushika mbere aho tuzorandurana n’imizi ico kiza.
8. Turasavye dushimitse zina muntu wese kwijukira kwipimisha kugira ngo umwe wese amenye uko amagara yiwe yifashe, abanduye bigishwe ingene  bifata kugira ngo babandanye babaho neza kandi ntibanduze abandi.
9. Turasavye kandi dushimitse, ko hotunganywa inyigisho zo kurwanya ikiza SIDA mu bisata vyose bigize ubuzima bw’igihugu na cane cane mu rwaruka rwo Burundi bw’ejo, kugira ngo abenegihugu bose bigishwe kuzitira bataronerwa.
Banyakwubahwa mwese,

Batumire bahire;
10. Kuva mu mwaka w’2011, Ibanki y’Isi yose n’amashirahamwe menshi yahoze asahiriza Igihugu cacu mu bijanye no kurwanya ikiza SIDA yariyonjoroye. Mu ntumbero yo kuzibira ibihengeri vyasizwe n’abo bahora bafata mu mugongo Uburundi mu migambi yo kurwanya ikiza SIDA, Reta yaciye ifata ingingo yo kwongerereza uburyo bwo gushigikira urwego nshingwabikorwa rw’Inama y’Igihugu ijejwe kurwanya ikiza SIDA.
11. Iri koraniro kaminuza ry’Inama Nkuru y’Igihugu ijejwe kurwanya ikiza SIDA ritunganijwe mu gihe kidasanzwe. Ku kaba nkako, rihuriranye n’uko duherutse gusubiramwo itunganywa ry’urwo rwego, mu ntumbero yo kurwanya bimwe biboneka ico kiza.
12. Iryo subirwamwo, ryatumye duha urwego nshingwabikorwa rw’Inama Nkuru y’Igihugu ijejwe kurwanya ikiza SIDA (SEP/CNLS), ubushobozi bukwiye bwo kugenzura ibisata vya Reta, ivy’abikorera utwabo hamwe n’amashirahamwe yigenga afasha mu kurwanya ikiza SIDA.
13. Twipfuza ko iri koraniro ryobabera akaryo ko kuzirikana ivyokorwa kugira urwego nshingwabikorwa SEP/CNLS rushobore kuronka ibikenewe vyose vyorufasha kurangura ibikorwa rujejwe. Kugira ivyo bishoboke, mutegerezwa kwisunga ivyiyumviro bivuye mu bushikiranganji butandukanye.
Banyakwubahwa mwese,

Batumire bahire;
14. Ntitworangiza tutibukije ko kurwanya SIDA ari urugamba rukomeye kandi rutwega twese. Uruhara rwa bamwe n’abandi mu nzego zitandukanye z’Igihugu cacu  rutegerezwa kuba umwitwarariko wa misi yose. Tuboneyeho akaryo ko gutera akamo: 

· Indongozi mu ntwaro, mu madini n’amashengero no mu mashirahamwe atandukanye basabwe kwama na ntaryo baganira n’abo bajejwe ibijanye n’ikiza SIDA.

· Ubushikiranganji butandukanye ntibwokwirengagiza ikiza SIDA mu gutunganya imigambi iyo ariyo yose, na cane cane ko bimaze kugaragara ko aho ico kiza ruhonyanganda catse indaro kiburagiza irangurwa ry’imigambi.
· Abavyeyi n’abarezi, imibano n’imiryango bategerezwa guharira umwanya ikiza SIDA mu nyigisho n’ibiganiro bibahuza n’abana.
· Abamenyeshamakuru basabwe gutunganya no kurwiza ibiganiro bijanye no kurwanya ikiza SIDA kuko haracariho abantu benshi badafise ubumenyi buhagije mu bijanye no kwikingira no kurwanya ico kiza.
· Ubushikiranganji bujejwe amagara y’abantu busabwe kugenzura ko imiti yo gupfupfahaza ku bagendana umugera wa SIDA ikwiye kandi ijanye n’ibihe tugezemwo.

· Ubushikiranganji bujejwe indero n’inyigisho n’izindi ndongozi zitandukanye, basabwe kugenzura ko atawokwikika inyuma y’inyigisho zo kurwanya SIDA ngo atosekaze imico n’imigenzo kama vy’Abarundi.
· Abahinga n’abashakashatsi, mu Burundi no mu bindi bihugu, tubasavye kwongereza ishaka mu kurondera urucanco n’imiti vyo kurandurana n’imizi ikiza SIDA.
· Abakoresha, baba abegukira Reta canke ayandi mashirahamwe, basabwe kworohereza abakozi bagendana umugera wa SIDA, birinde kubaha ibikorwa bibasonga canke bibasinzikaza.

· Abantu bose basabwe gufata abarwaye SIDA nk’abarwayi basanzwe, bakirinda kubaharira ivomo.
15. Mu kurangiza, twibuke ko « Umuntu atinya ingwe ariko adatinya iyamwinjiranye » kandi ko « Ibuye riserutse ritica isuka », duheze duhindure ingendo mu mvugo no mu ngiro, tugire urunani rw’intamenwa mu guhangana n’ikiza SIDA cane cane mu kuzitira tutaronerwa.
16. Dusozereye tumenyesha ko twuguruye icese Ikoraniro Kaminuza risanzwe ry’abagize Inama Nkuru y’Igihugu ijejwe kurwanya ikiza SIDA.
Imana ibahezagire,
MURAKOZE.


